Borgarfirði, 16. desember 2008

Varðandi: öryggi ferðafólks á Skorradalsvatni

Tilurð þessa bréfs eru vaxandi áhyggjur af öryggi ferðamanna á og við Skorradalsvatn, vegna og í tengslum við þá miklu uppbyggingu sumarbústaðahverfa sem orðið hefur við vatnið, auk fjölgunar óvanra ferðamanna á vatninu í tengslum við marga leigubústaði. Óhöppum á vatninu hefur fjölgað á liðnum misserum og er skemmst að minnast þess þegar skútu hvolfdi á vatninu 29. júlí sl. með tveimur um borð. Þar fór betur en á horfðist en vegna fjölda manna á útkallslista björgunarsveitarinnar Oks í og við Skorradal, voru menn komnir skjótt á staðinn en þurftu að reiða sig á lánsbúnað úr bústöðum við vatnið.
Björgunarsveitin Ok hefur skoðað málið vandlega með það að leiðarljósi að auka viðbragðstíma og möguleika á giftusamlegri björgun. Niðurstaðan er sú að heppilegasta öryggislausnin fyrir neyðarbjörgun á Skorradalsvatni sé að hafa sæþotu staðsetta við vatnið. Kostir þess að fara þessa leið eru þessir helstir, umfram það að staðsetja björgunarbát við vatnið:

· Sæþota kemst eftir vatninu endilöngu á átta til tólf mínútum, eftir veðri, en við óhöpp á vatninu ríður á að bregðast hratt við og koma fólki til aðstoðar skjótt enda vatnið afar kalt.
· Vatnið er mjótt og langt og því stutt í land á hverjum stað. Sæþota getur lagst að landi nánast hvar sem er, en það á síður við um björgunarbáta.
· Sæþota er um helmingi ódýrari kostur en björgunarbátur.

· Einkenni óhappa við vatnið er að oftast eru fáir um borð í bátum í einu og því sjaldan um það að ræða að margir lendi í neyð í einu.
Í þessu samhengi hefur björgunarsveitinni borist tilboð í sæþotu af gerðinni Sea-doo GTX LTD, 215 hö, með innbyggðu GPS tæki, dýptarmæli og útbúið með kastlínu til björgunarstarfa. Sæþotan er tveggja manna björgunartæki, sem getur auk þess tekið tvo um borð og einnig dregið fleiri í land með virkjun handfanga á hliðum tækisins. Heildarkostnaður við kaupin, með öllum aukabúnaði s.s. búningum og björgunarfleka, nema 2,5 milljónum króna. Að gefnu tilefni skal það tekið fram að sæþota af þessari gerð er á engan hátt leiktæki heldur útfært, útbúið og hannað með björgun í huga og verður eingöngu notað sem slíkt.
Björgunarsveitin hefur fengið velyrði fyrir afnotum að bátaskýli í landi Indriðastaða, án endurgjalds, þar sem björgunarbúnaðinum verður komið fyrir.
Ljóst er að björgunarsveitinni er ekki kleift að gera þetta án aðkomu og stuðnings utanaðkomandi aðila og því leitum við til eftirtaldra aðila, sem hafa hagsmuni af öryggi við vatnið, um stuðning við verkefnið svo unnt verði að auka öryggi á vatninu; Sumarbústaðafélaganna í Hálsaskógi, Vatnsendahlíð, Hvammi, Dagverðanesi, Fitjum og Indriðastöðum. Einnig til Skógræktar ríkisins, Skátafélags Akraness, Stéttarfélagsins Eflingar og Skorradalshrepps. Þar sem björgunarsveitin er ekki fjársterk, þó hún sé skuldlaus, þarf hún á stuðningi allra að halda svo gera megi þetta verkefni mögulegt. Því óskum við eftir styrk til verkefnisins að upphæð kr. 200 þúsund en fjársterkari aðilar mega gjarnan styrkja verkefnið betur. Allt fé sem safnast verður eingöngu nýtt til uppbyggingar á björgunaraðstöðu og búnaði við Skorradalsvatn. Nánari upplýsingar veita undirritaðir.

